
ប្រយោគមួយឃ្លាប្រកបដោយអត្ថន័យ និងការលើកទឹកចិត្ត "I Have a Dream" របស់លោក Martin Luther King បានស្ថិតក្នុង ការចងចាំ និងបានជំរុញទឹកចិត្តមនុស្សជាង ២៥០.០០០ នាក់ ដែលបានចូលរួមក្នុងចលនាទាមទារសិទ្ធិសេរីភាព និងភាពស្មើគ្នាក្នុងការធ្វើការងារ របស់ជនជាតិអាមេរិកស្បែកខ្មៅ ដោយចលនានេះបានកើតឡើងនៅក្នុងថ្ងៃទី២៨ ខែសីហា ឆ្នំា១៩៦៣ នៅទីកុ្រងវ៉ាស៊ីនតោន សហរដ្ឋអាមេរិក។
លោក Martin Luther King កើតនៅថ្ងៃទី១៥ ខែមករា ឆ្នាំ១៩២៩ ក្នុងទីក្រុង Atlanta រដ្ឋ Georgia សហរដ្ឋអាមេរិក។ លោកជាកូនកណ្តាលម្នាក់ ក្នុងចំណោមកូនបីនាក់ របស់លោក Martin Luther King, Sr. និង អ្នកស្រី Alberta Williams King។
ស្ថិតក្នុងវ័យជាកុមារមានអាយុទើបតែ១០ឆ្នាំ ទោះបីជាលោកជាអ្នកចម្រៀងម្នាក់ ប្រចំាក្រុមជំនុំក្នុងព្រះវិហារមួយ ប៉ុន្តែលោកជាមនុស្សដែលមានការសង្ស័យច្រើន ចំពោះសេចក្តីនានាដែលបានចែងក្នុងព្រះគម្ពីគ្រិស្តសាសនា។ ពេល King មានអាយុ១៣ឆ្នាំ កុមារម្នាក់នេះ តែងសំដែងការបដិសេធជានិច្ច ចំពោះការលើកឡើងថា ព្រះយេស៊ូមានព្រះជន្មរស់ឡើងវិញ បន្ទាប់ពីសុគតនៅលើឈើឆ្កាង។
ខណៈកំពុងចម្រើនវ័យធំធាត់ លោកបានចូលរៀននៅសាលា Booker T. Washington High School។ ដោយភាពវ័យឆ្លាត លោកបានក្លាយជា សិស្សរៀនផ្លោះថ្នាក់មា្នក់ ដោយផ្លោះនៅថ្នាក់ទី៩ និងថ្នាក់ទី១២ ព្រមទាំងបានចូលរៀនសាលា Morehouse College ដោយមានអាយុទើបតែ១៥ឆ្នាំប៉ុណ្ណោះ ហើយពុំមានលិខិតបញ្ជាក់ជាផ្លូវការ អំពីការបញ្ចប់ការសិក្សាពីសាលាឡើយ។
ក្នុងឆ្នាំ១៩៤៨ លោកបានបញ្ចប់ការសិក្សាថ្នាក់សាកលវិទ្យាល័យផ្នែក សង្គមវិទ្យា ព្រមទាំងបន្តការសិក្សានៅ សាកលវិទ្យាល័យមួយទៀត ដោយបញ្ចប់ នៅក្នុងឆ្នាំ១៩៥១ ក្នុងមុខវិទ្យាមួយដែលទាក់ទងទៅនឹងសាសនា និងអាទិទេព។
ក្នុងវ័យអាយុ ២៤ឆ្នាំ លោក King បានរៀបការជាមួយនាង Coretta Scott នៅថ្ងៃទី១៨ ខែមិថុនា ឆ្នាំ១៩៥៣ ព្រមទាំងមាន កូន៤នាក់។ ទោះបីស្ថិតក្នុងវ័យជាអ្នកមានគ្រួសារ និងជាប់រវល់ជាមួយការងារជា គ្រូគង្វាល ក្នុងក្រុមជំនុំ តែលោកនៅតែបន្ត ការសិក្សាថ្នាក់បណ្ឌិត ទាក់ទងទៅនឹងផ្នែកអាទិទេព និងសាសនា ដោយបញ្ចប់ការសិក្សាក្នុងឆ្នាំ១៩៥៥។
អ្វីដែលជំរុញឲ្យមនុស្សចងចាំឈ្មោះរបស់លោក មិនមែនដោយសារភាពឆ្លាតវ័យ ឬការចំណាយពេលវេលាដ៏ច្រើន ក្នុងការបន្តការសិក្សានោះទេ ផ្ទុយទៅវិញដោយសារ លោកជាសកម្មជនម្នាក់ ដែលបានពលីជីវិតក្នុងការទាមទារសិទ្ធិសេរីភាព និងការផ្តល់ការងារសម្រាប់ជនជាតិអាមេរិកស្បែកខ្មៅ។
គួររំលឹកឡើងវិញថា ចលនាទាមទារសិទ្ធិសេរីភាព បានកើតមានឡើងតាំងពីអំឡុងទសវត្សន៍ឆ្នាំ ១៩៥០ ដល់ឆ្នាំ១៩៦០ ដែល ចលនានេះ ទាក់ទិនទៅនឹង នយោបាយ ច្បាប់ និងសង្គមរស់នៅ របស់ជនជាតិស្បែកខ្មៅ ក្នុងការទទួលបានសិទ្ធិពេញលេញ ជាប្រជាពលរដ្ឋអាមេរិក និងការទទួលបានភាពស្មើគ្នាដោយមិនប្រកាន់ពូជសាសន៍ ពណ៌សម្បុរ។
ពួកគេបានប្រើប្រាស់មធ្យោបាយជាច្រើនក្នុងការទាមទារនេះ ដូចជាការធ្វើបាតុកម្ម ការធ្វើពហិការផ្សេងៗ។
នៅថ្ងៃទី២៨ ខែសីហា ឆ្នាំ១៩៦៣ មនុស្សជាង ២៥០០០០នាក់បានធ្វើបាតុកម្ម ដោយមានឈ្មោះថា «ការធ្វើបាតុកម្ម ទីក្រុងវ៉ាស៊ីនតោន» ទាមទារការងារ និងសិទ្ធិសេរីភាព។
ការធ្វើបាតុកម្មទាមទារនេះ មិនត្រឹមតែជា ការធ្វើព្រឹត្តិការណ៍ដ៏ធំមួយសម្រាប់ការទាមទារសិទ្ធិ នៅក្នុងប្រវត្តិសាស្ត្រស ហរដ្ឋអាមេរិក ប៉ុណ្ណោះទេ តែវាក៏ជាការរួបរួមគ្នារវាងអង្គការសិទ្ធិមនុស្ស ពីស្ថាប័នខុសៗគ្នាជាច្រើន ដែលកម្រកើតមាន ឡើងក្នុងប្រវតិ្តសាស្រ្តពិភពលោក។
ព្រឹត្តិការណ៍នេះបានចាប់ផ្តើមដោយ ការប្រមូលផ្តុំគ្នានៅវ៉ាស៊ីនតោន ជាមួយការអបអរសាទរ និងការប្រគុំបទភ្លេងនានា។ អ្នកចូលរួមបានធ្វើបាតុកម្ម ដោយធ្វើដំណើរចម្ងាយយ៉ាងវែងពាសពេញទីក្រុង។ ក្នុងពេលធ្វើបាតុកម្មរយៈពេលបីម៉ោង មានការថ្លែងសន្ទរកថាពីសំណាក់បុគ្គលសំខាន់ៗ ដែលជាមេដឹកនាំស្ថាប័នផ្នែកសិទ្ធិមនុស្ស និងសាសនា។
ចលនានេះបានបញ្ចប់ទៅ បន្ទាប់ពីមានកិច្ចជំនួបរវាងមេដឹកនាំបាតុកម្ម ជាមួយប្រធានាធិបតីសហរដ្ឋអាមេរិក លោក John F. Kennedy ក្នុងសេតវិមាន។ ការផ្តើមគំនិតសម្រាប់ការធ្វើបាតុកម្ម ត្រូវបានផ្តើមគំនិតឡើងដោយ លោក Philip Randolph ដែលជាសកម្មជនទាមទារសិទ្ធិជនស៊ីវិល ក្នុងការបង្កើនលក្ខខណ្ឌយ៉ាងប្រសើរ ក្នុងការងារសម្រាប់ជនជាតិ អាមេរិកស្បែកខ្មៅ។
នៅចុងឆ្នាំ១៩៦២ លោក Randolph ស្នើសុំធ្វើបាតុកម្ម ហើយបានទទួលបានការយល់ព្រមពីសំណាក់ប្រធានសិទ្ធមនុស្ស។
បាតុកម្មនេះ ត្រូវបានចូលរួមពីសំណាក់អង្គការសិទ្ធមនុស្សសំខាន់ៗទូទាំងពិភពលោក ក្រៅពីនេះនៅមានការចូលរួមពី សំណាក់បុគ្គលមួយចំនួន ដែលមានបទពិសោធន៍ក្នុងការប្រមូលមនុស្ស និងរៀបចំគម្រោងក្នុងការធ្វើបាតុកម្ម ដែលនាំឲ្យគម្រោងការនេះ អាចទាក់ទាញមនុស្សជាច្រើនចូលរួម ព្រមទាំងធ្វើឲ្យកិច្ចការនេះអាចសម្រេចជោគជ័យ បានយ៉ាងងាយស្រួល។
លោក King ជាមេដឹកនាំម្នាក់ ក្នុងចំណោមមេដឹកនាំសំខាន់ៗទាំង៦រូប (Big Six) ដែលជាអ្នកទាមទារ សិទ្ធិ ក្នុងការធ្វើការងារ និងសេរីភាពសម្រាប់ជនជាតិស្បែកខ្មៅ។ មេដឹកនាំក្នុងការបញ្ជា និងការបង្កើតយុទ្ធសាស្រ្តនានារបស់លោកKing គឺលោក Bayard Rustin ។ មនុស្សរាប់សែននាក់ បានចូលរួមក្នុងព្រឹត្តិការណ៍នេះ ដោយឆ្លៀតក្នុងឱកាសនោះ លោក King បានថ្លែងទៅកាន់អ្នកចូលរួមនានា ដោយក្នុងនោះមានប្រយោគដែលពោរពេញដោយការជំរុញលើកទឹកចិត្តមួយឃ្លាថា "I Have a Dream" ដែលនេះជាសំដីមានឥទ្ធិពលបំផុតក្នុងចំណោម សំដីរបស់មេដឹកនាំល្បីៗនានា ក្នុងប្រវត្តិសាស្ត្រអាមេរិក។
ការធ្វើបាតុកម្មបានបង្កើតនូវព្រឹត្តិការណ៍ដ៏ធំអស្ចារ្យមួយដែលទាមទារ ការបញ្ចប់នូវ ការប្រកាន់ពួជសាសន៍ ការតាក់តែងច្បាប់ដោយរួមមានការបញ្ឈប់ការរើសអើងពូជសាសន៍ ក្នុងការងារ ការការពារសិទ្ធិមនុស្ស ពីការរំលោភបំពាននានា ការផ្តល់ប្រាក់ឈ្នួលសមរម្យ សម្រាប់កម្មករម្នាក់ៗ និងការមានសិទ្ធិក្នុងការគ្រប់គ្រង ខ្លួនឯងជាដើម។
ដោយសារការតស៊ូជម្នះក្នុងការទាមទារនេះ ធ្វើឲ្យលោកត្រូវបានរងការវាយប្រហារយ៉ាងហោចណាស់ ៤ដង ព្រមទាំងត្រូវបានចាប់ខ្លួនជាង ២០ដង។ ទន្ទឹមនឹងភាពឈឺចាប់នេះ វាក៏បានប្រែក្លាយលោកទៅជាបុគ្គលដ៏ល្បីឈ្មោះម្នាក់ ដែលមានឈ្មោះថា Man of the Year ក្នុងទស្សនាវដ្តី Time។
ក្នុងឆ្នាំ១៩៦៣ លោកបានក្លាយជាដំណាងមេដឹកនាំកំពូលម្នាក់ មិនត្រឹមតែជាមេដឹកនាំរបស់ជនជាតិអាមេរិកស្បែកខ្មៅ ប៉ុណ្ណោះទេ តែជាគំរូមេដឹកនាំសំខាន់ម្នាក់ ដែលមានឈ្មោះល្បីទូទាំងពិភពលោក។ ក្នុងវ័យមានអាយុទើបតែ ៣៥ឆ្នាំ លោកមានឈ្មោះថាជាបុរសវ័យក្មេងបំផុត ដែលទទួលបានពានរង្វាន់ ណូបែលសន្តិភាព។
លោក King បានបង្វិលប្រាក់ចំនួន ៥៤.១២៣ដុលា្លរ ដែលទទួលបានពីរង្វាន់នេះ ទៅប្រើប្រាស់សម្រាប់ការជំរុញ និងលើក កម្ពស់សិទ្ធិរបស់ជនជាតិអាមេរិកស្បែកខ្មៅទៅវិញ។ ជីវិតដែលពោរពេញទៅដោយការតស៊ូស្វិតស្វាញរបស់លោក King ត្រូវបានបញ្ចប់ទៅ នៅថ្ងៃទី៤ ខែមេសា ឆ្នាំ១៩៦៨ ដោយមានមនុស្សលួចធ្វើឃាត។
ទោះបីជាលោក King ដែលជាបុគ្គលពលីជីវិតដើម្បីប្រយោជន៍ ជាតិសាសន៍ខ្លួន ត្រូវស្លាប់ទៅហើយក្តី តែកេរ្តិ៍ឈ្មោះ និងប្រយោគប្រកបដោយអត្ថន័យ របស់លោកនៅតែស្ថិតជាប់ក្នុងការចងចាំ របស់ប្រជាជនអាមេរិកស្បែកខ្មៅជានិច្ច៕

លោក Martin Luther King កើតនៅថ្ងៃទី១៥ ខែមករា ឆ្នាំ១៩២៩ ក្នុងទីក្រុង Atlanta រដ្ឋ Georgia សហរដ្ឋអាមេរិក។ លោកជាកូនកណ្តាលម្នាក់ ក្នុងចំណោមកូនបីនាក់ របស់លោក Martin Luther King, Sr. និង អ្នកស្រី Alberta Williams King។
==========end=============== 

